
A Chathaoirligh, a chara,

Faoin nós imeachta thuasluaite, iarradh ar an gCoiste um Ghnóthaí Eachtracha tuairim a chur 
faoi bhráid do Choiste. Ag an gcruinniú a bhí aige an 28 Samhain 2023, chinn an coiste an 
tuairim a sheoladh i bhfoirm litreach.

Rinne an Coiste um Ghnóthaí Eachtracha breithniú ar an ábhar ag an gcruinniú a bhí aige an 
23 Eanáir 20241. Ag an gcruinniú sin, chinn sé a iarraidh ar an gCoiste um Buiséid, mar an 
coiste atá freagrach, na moltaí seo a leanas a ionchorprú ina thairiscint i gcomhair rúin.

Mise, le meas,

David McAllister

MOLTAÍ

1. ag tabhairt dá haire go bhfuil formhór an chaiteachais ar ghníomhaíocht sheachtrach 
dírithe faoin Ionstraim um Chomharsanacht, Forbairt agus Comhar Idirnáisiúnta - an 
Eoraip Dhomhanda (NDICI-an Eoraip Dhomhanda) agus faoin Ionstraim um Chúnamh 
Réamhaontachais (IPA III); á athdhearbhú go bhfuil géarghá le cistiú a mhéadú, go 
háirithe sna réigiúin is mó ina bhfuil na riachtanais is mó; á iarraidh an athuair, dá bhrí 
sin, go ndéanfaí méadú suntasach ar Cheannteideal 6 chun aghaidh a thabhairt ar na 
dúshláin éagsúla sa chomharsanacht, infheistíocht a dhéanamh i gcomhpháirtíochtaí agus 
seasamh geopholaitiúil an Aontais a neartú; á chur in iúl gur saoth léi nár tugadh 
athbhreithniú CAI chun críche agus á mheas nach leor é sin; á chur i bhfios go láidir a 
ríthábhachtaí atá cumarsáid níos láidre, níos aontaithe agus níos comhleanúnaí ó 
institiúidí AE maidir leis na cistí a chuireann an tAontas ar fáil;

 
2. ag cur béim ar an bhfíoras go bhfuil gá le hiarrachtaí leanúnacha chun riachtanais 

chistiúcháin láithreacha na hÚcráine a mhaoiniú, tar éis chogadh foghach na Rúise gan 
chúis gan údar; á chur in iúl gur geal léi, dá bhrí sin, an tSaoráid don Úcráin do mhéid 
iomlán suas le EUR 50 billiún don tréimhse 2024 go 2027 agus ag tathant ar an 
gComhairle Eorpach teacht ar chomhaontú; 

 
3. á athdhearbhú gur cheart leibhéal leordhóthanach cistiúcháin a choinneáil do 

Chomharsanacht an Deiscirt in 2025 chun tacú le hathchóirithe polaitiúla, eacnamaíocha 
agus sóisialta sa réigiún; á thabhairt chun suntais go bhfuil géarghá leis an gcabhair 
dhaonnúil do shibhialtaigh Phalaistíneacha i stráice Gaza a mhéadú go mór mar gheall ar 
an ngéarchéim dhaonnúil atá ag titim amach, agus sásra dáilte stuama atá ag teacht go 
hiomlán le tosaíochtaí AE chun cosc a chur ar úsáid choiriúil cistí Eorpacha; 

 
4. á áitiú go dtabharfaí tacaíocht airgeadais agus riaracháin leanúnach agus marthanach do na 

tíortha aontachais; á mheabhrú gur gá uasghrádú a dhéanamh ar na huirlisí aontachais atá 
ann cheana, ar a gcistiú agus ar a gcoinníollacht le sásra faireacháin feabhsaithe i ngach 
réimse a cuireadh i dtábhacht i dtuarascálacha meastóireachta AE le déanaí chun dlús a 
chur le claochlú agus dul chun cinn inbhuanaithe incriminteach na dtairbhithe i dtreo 
bhallraíocht AE, lena mbainfear amach comhlíonadh níos fearr noirm AE, agus aird chuí 
á tabhairt ar athchóirithe ar an smacht reachta, ar mhaithe le haontachas níos rianúla; á 
áitiú, sa chomhthéacs sin, go ndéanfaí athbhreithniú meántéarma ar IPA III, go méadófaí 
an tacaíocht a bhaineann le haontachas do na Balcáin Thiar agus go n-áireofaí an 
Mholdóiv agus an Úcráin i measc na dtairbhithe a bhaineann léi;    

  
5. á chur i bhfios go láidir gur gá acmhainní leordhóthanacha airgeadais agus daonna a chur 

ar fáil do AS NEAR agus don tSeirbhís Eorpach Gníomhaíochta Seachtraí chun an 
tsíocháin, an rathúnas, an tslándáil, agus luachanna agus leasanna AE ina chomharsanacht 
agus ar fud an domhain a chur chun cinn; agus a ngealltanais féin á gcomhlíonadh acu 
maidir le hionadaíocht chomhleanúnach agus úsáid éifeachtúil acmhainní; á mheabhrú 
gur cheart a gcaiteachas riaracháin a chumhdach faoi Cheannteideal 7. 

 


